
Redaksioneel 

Ons bied hiermee ons tweede uitgawe vir 2006 aan. S. van Helden 
en A.E. Coetzee skryf oor die sosio-historiese en sosio-linguistiese 
aspekte van die leksikale veranderings van die 1936- en 2001-
psalmomdigtings. Hiermee raak hulle ’n belangrike ander faset van 
die psalmomdigtings aan – iets wat nog nie in die vorige bydraes in 
die debat oor psalmomdigtings aan die orde gekom het nie. 
F. Viljoen lewer nog ’n bydrae uit sy navorsing oor die demonologie 
in die Nuwe Testament. D.G. Breed behandel die vraag of 
1Timoteus 2:8-12 voorskrifte bied vir gedrag in die erediens, in die 
gewone lewe of in die huwelik. Hierdie artikel is waardevol vir die 
navorsing wat tans binne die geledere van die Gereformeerde 
Teologiese Vereniging oor die plek van die vrou in die kerk en die 
samelewing gedoen word. 

Verder in hierdie uitgawe skryf B. J. van der Walt oor hedendaagse 
populêre voorligting oor die verhouding tussen die manlike en 
vroulike geslag, H.J.M van Deventer oor Spreuke 9 se struktuur en 
funksie, M. Nel oor vyandigheid in die apokaliptiese literatuur en 
J.C. de Smidt oor “A doxology on Christ”. Al hierdie artikels getuig 
van grondige wetenskaplike navorsing en In die Skriflig is bevoorreg 
om dit aan ons lesers aan te bied. Ons vertrou om op hierdie manier 
by te dra tot die uitbouing en ontwikkeling van die reformatoriese 
teologie. 

Hierdie uitgawe van In die Skriflig bevat ook tien resensies. Die 
boekresensies word onder verskillende hoofde aangebied. Ons 
onderskei voortaan tussen resensies waarin vakwetenskaplike 
werke meer uitvoerig geresenseer word vir die vakkundige, en 
fokusresensies waarin populêr-wetenskaplike en populêre werke 
wat veral op aspekte van bediening en Bybelstudie fokus, in korter 
resensies bespreek word. 

Die Parlement van Suid-Afrika se onlangse voorlegging van die 
voorgenome wet op burgerlike verbintenisse en die reaksie daarop 
deur verskillende partye, toon aan dat Christelike wetenskaplike 
besinning oor die etiese implikasies van die toepassing van die 

grondwet al meer belangrik word. Hierdie veld word tans hanteer 
deur die subprogram Etiek en Menseregte van die 
navorsingseenheid van die Fakulteit Teologie van die Noordwes-
Universiteit (Potchefstroomkampus). Reeds meer as vyftig 
wetenskaplike navorsingsartikels, verhandelings en proefskrifte het 
oor verskeie temas in hierdie verband die lig gesien. Veel meer sal 
egter nog gedoen moet word. Dit is uiters noodsaaklik dat die 
reformatoriese teologiese etiek moet besin oor die etiek waarin die 
gondwet rus, asook die etiek wat uit die toepassing daarvan 
voortvloei. In die Skriflig hoop om op hierdie gebied ’n besondere 
bydrae te maak en kundiges word uitgenooi om hulle wetenskaplike 
besinning op hierdie terrein aan ons voor te lê. Dit blyk uit die 
voorleggings aan die portefeuljekomitee oor bogenoemde 
konsepwet, dat kerke ook tot indringende nadenke oor tradisionele 
standpunte gedwing word. Ook op hierdie wyse kan ons blad ’n 
groot bydrae lewer. 

Met vreugde het ons ook kennis geneem van ’n nuwe wetenskaplike 
teologiese blad wat in Nederland die lig gesien het. Die blad is 
Journal of Reformed Theology met prof. Eddy van der Borght van 
die Vrije Universiteit as eerste eindredakteur. Hierdie blad word 
uitgegee deur die International Reformed Theological Institute (IRTI) 
wat reeds sedert 1995 verskeie internasionale konferensies gereël 
het. Verskeie Suid-Afrikaanse gereformeerde teoloë werk aan IRTI 
mee en het voordragte by die konferensies gelewer. In 2007 vind die 
tweejaarlikse konferensie plaas in Cluj, Roemenië. Die tema van 
hierdie konferensie is: “Die eenheid van die kerk”. Van die GTV-
lede, by name proff. C.F.C Coetzee, J.M. Vorster en N. Vorster het 
alreeds te kenne gegee dat hulle daar voordragte gaan lewer. 
Lesers sal met die verwikkelinge van hierdie Instituut en die tydskrif 
wat daar uitgegee word, op hoogte gehou word. 

Ons vertrou dat hierdie uitgawe van In die Skriflig vir u opbouend en 
verrykend sal wees. 

J.M. Vorster 
Redakteur: In die Skriflig 

 

 

 


